
তমাল মালতী শেফালিকা যূতি জাঁই।

বকুল বন্ধূলি কৰবীৰ ধূস্তৰায়॥

ইসবক আদি কৰি আছে পুষ্পচয়।

তাক নকহিলো পদ বাহুল্যক ভয়॥ ১৬॥

হেন দেখি তিনি ভাই গৈলা লৰালৰি।

সমীপ চাপিলা তিনি জনে ৰঙ্গ কৰি॥

ভীমসেনে বলে ইটো কিনো বিপৰ্য্যয়।

ইটো সৰোবৰ কোনে নিৰ্ম্মিয়া আছয়॥ ১৭

অৰ্জ্জুনে বোলন্ত দাদা শুনা মহাশয়।

ইহাৰ নামক মই জানোহো নিশ্চয়॥

অসংখ্য মৎস্য কূৰ্ম্ম নাহিকে উপাম।

জানিবা ইহাৰ দাদা হ্ৰদাধিপ নাম॥ ১৮

এহি কথা মাতে হায় তীৰত চাপিলা।

স্বৰ্গত অধিক স্থান হৰিষ মিলিলা॥

এহিমতে পাৰত ফুৰন্ত তিনি প্ৰাণী।

কুহুঁ কুহুঁ শুনি তৈত কোকিলৰ ধ্বনি॥ ১৯

বৈশম্পায়ন বদতি শুনা জন্মিজয়।

তাত পাছে যেন কথা ভৈল বিপৰ্য্যয়॥

বৈদৰ্ভ দেশৰ ৰাজা জঙ্ঘাসুৰ বীৰ।

পৰম প্ৰচণ্ড তাৰ হাজাৰেক শিৰ॥ ২০

জঙ্ঘাসুৰ মহাৰাজা বীৰ ভয়ানক।

বনত ভ্ৰমিয়া ফুৰে চাহিয়া মৃগক॥

